
Aita Santua eta nire pena 

Xabier Andonegi Mendizabal 

Erlijio Filosofia eta Historiako irakaslea 

Bai, penetan nago. Pena eman didate entzun eta ikusi ditudan hainbat gertakarik. Pena handia. Penarik handiena. Tristea da, benetan, gure herri honetan, batzuek eta besteek erakusten dugun ezina. Ezina, bai, adibidez, «ezkertiarra» delako edo, nahi eta ez, Aita Santuaren sexuarekiko mezua (homosexualak direla, antisorgailuak, kondoiak, ea.) inondik ere ezin onartu dela esan beharra. Ezin onartu eta zergatik? Oso atzerakoia delako, tradizionalista, alegia, modernizatu beharra dagoelako. Inork jakingo al luke zer argumentu ematen dituen Aita Santuak horrelako posturak defendatzerakoan? Inori inporta al zaio pentsamendu horren nondik norakoa? Bai, pena ematen dit, zeren ikusten dudana hain da «propagandistakoa»! Badirudi norberaren iritziak babesten dutenak direla, bakarrik, baliotsuak, errespetagarriak, zentzudunak, ez dago beste ikuspunturik. Eta argudioak? Non daude gure eta besteen argudioak? Zergatik da ona hau eta ez beste hori? Zergatik hauek diotena eta ez besteena? 

Hori bai, oso ondo egon da, esaten dugu, gerraren aurka hitz egitean, giza eskubideen alde ere bai, oso ondo, eta herri txiki eta zapalduen autodeterminazioa defendatzean, hori ba, hori modernoa baita, hori interes handikoa da, hori, hori... gurea da, gure iritzi bera, beraz egia. Bai ba, horrela ulertzen dira hainbat eliz talde «moderno», globalizazioaren aurkari, beste hainbat GKE eta hirugarren munduko kooperatzaile, bai, horiek bai, horiek benetako eliza dira, horiek, agian, ez dakigu oraindik zergatik elizan jarraitzen duten, hobe lukete hautsi eta kito. Beno, baina, kontuz, zeren inondik ezin onartu daitekeena Aita Santu honen antikomunismoa baita, berdin da Txinan zenbat hiltzen dituzten legez, berdin da Vietnamgo totalitarismoa, berdin Kubako erregimena, dena ongi dago, ez dugu kritikatu behar, kulpa guztia iparramerikar inperialistek dute eta kito.Pena da bai, gure artean, hainbeste jende izatea fedeaz inolako interesik gabe, elizaz inongo axolarik gabe hitz eta pitz jardutea, aurpegirik lorienarekin, lasai, zeren eta bai baitakite horrek bere prentsa duela, gure artean «kritikoak» izan behar dugula, jendeari asko gustatzen zaiola. Bai, nik ere badakit zein erraza den ongi geratzea jendearen aurrean, badakit zer esan eta zer ez den esan behar, baina ez, ez nago prest, nahiz gauza asko ditudan esateko eta aztertzeko. 

Kuriosoa da edozein jendek nola dioen, patxadarik handienarekin, «pasatu egin dira», izan ere «gehiegikeria izan da», bai ba, «eliza beti agintearekin», horiek azkenean «boterea besterik ez dute nahi», asmoak ere juzgatuz. Kuriosoa da adierazten dugun ezinegon hori. Badirudi onena Erromara inor ez joatea zela, telebistek, irrati eta egunkariek gertakariaz ahalik eta gutxien aipatzea. Hobe kristau katolikoak etxean gelditu balira, hainbesteko mobilizaziorik gabe, pribatuki otoitz egin balute inor molestatu gabe. Hobe lukete lotsa pixka batekin elizaren hainbeste «bekatu» aitortu balute. Hobe isiltzea horiek denak, eta guk hitz egin, gu baikara modernoak, gaurkoak, «salbatzaileak», gu eta gutarrak, inor hil ez, zapaldu inoiz ez, okerrik egin ez eta pentsatu ere ondo; guk bai, gu bezalakoak behar dira mundu honetan, guk denak errespetatu, zaindu, babestu, liberatu... hau bai mundu ederra, egiazkoa, gurea, agian eliza eta erlijiorik gabea, fede eta horrelako gauza atzerakoirik gabea, hau duk hau pagotxa...Pena ematen dit, bai, zein jende gutxi konturatu den Aita Santu honek eman digun goi mailako irakaskuntzaz. Gizakiaren duintasuna gauza denen gainetik jartzea, alde batetik, gizakia ez dagoela ideologia, erlijio, amets edo momentuko gorabeheren mende, alderantziz, gauza guztiak gizakiaren zerbitzura, gauza guztien neurria gizakia da, eta ez beste inolako interesik. Gizakia bizitzaren zerbitzura, hori izan da bigarren ildoa. Bizitza modurik sakonenean ulerturik, aukera bezala, ahalbide, eta ez inoren erabakipean, baizik erantzukizunaren azpian, denok izan behar dugun erantzukizunean. Nora goaz daramagun demografiarekin? Nora goaz esperimentazioaren onarpen itsuarekin? Eta bizitza ez da edozein modutara bizitzea, baizik familiaren babesean, herriaren magalean, bere hizkuntza, ohitura, lege eta antolamenduarekin eta mundu solidario baten egiturapean, Iparreko eta Hegoko zatiketarik gabe, bakea eta justizia nagusi direlarik, eta ekonomia gizatiarrago batekin, globalizazio askatzaile eta elkartzailearen indarrean. Bestalde, kultura eta fedea, arrazoiaren eta sentipenaren lotura garatzea da markaturiko bidea. Espirituaren goratzea hortik dator, burua, bihotza eta borondatea lotuz, barnekotasunik estuenean, gauza guztiak berrikusiz eta hausnartuz bizitzetik. Beste erlijioetako eta kulturetako tradizioak eta antolamenduak elkar lotuz, sinfonia batean bezala kultura berri bat eraikiz. Bai, badakit, beste pena asko daude munduan eta gure herrian, eta egia da asko dagoela hitz egiteko eta sakontzeko, ez naiz ahantzi inondik ere; gogoko ditut, ezin ukatuzkoak dira (zelibatoa, emakumeak, elizaren demokratizazioa, pobreak eta baztertuak, munduko zatiketa eta gezurra, eliza beraren aberastasuna eta boterea...), baina «ezker faltsuaren» itxura eta susmoa hartzen diet hainbat eta hainbat kritikari, eta ez nago prest edozer onartzeko, nahiz eta gauza askotan sakoneko arrazoiak ikusi, uste baitut hobe dela «eskubitarristen» itxura hartzea gauzen arrazoia, argumentua eta kriterioa defendatzeko eta hitz egitekotan seriotasunez hitz egitera gonbidatzeko. 
